
NAMMINERSORNERULLUTIK OQARTUSSAT   GRØNLANDS HJEMMESTYRE  

Peqqissutsimut Avatangiisinullu Naalakkersuisoq  

Landsstyremedlem for Sundhed og Miljø 

 

Inatsisartunut ilaasortaq Marie Fleischer, Demokraatit 

Inatsisartut 

Postboks 1060 

3900 Nuuk 

Avatangiisit pillugit peqqussutip allannguutissaa pillugu UKA 2006-imi 

siunnersuuteqartoqannginnera pillugu § 36, imm. 1 naapertorlugu Naalak-

kersuisunut apeqquteqaat. 

Asasara inatsisartunut ilaasortaq Marie Fleischer 

 

Aallarniutigalugu § 36, imm. 1 naapertorlugu avatangiisit pillugit peqqussutip 

allannguutissaa pillugu UKA 2006-imi siunnersuuteqartoqannginnera pillugu 

Naalakkersuisunut apeqquteqaatinnut qujassuteqassaanga. 

 

Ilisimatissinnaavakkit, ataatsimiinnermi matumani Naalakkersuisut 

siunertarigaluarmassuk avatangiisit pillugit peqqussummut allannguutissamik 

saqqummiussisoqarnissaa. Tamannalu aamma UPA 2006/57-imi inatsisartut 

aalajangiiffigisassaattut siunnersuutinnut akissuteqaammi atuarneqarsinnaavoq, 

Avatangiisinut Pinngortitamullu Pisortaqarfiulli siunnersuutip peqqissaartumik 

suliarineqarnissaanut ukiuni kingullerni taamaaliornissaq 

nukissaqarfigisimanngimmagu, siunnersuutip saqqummiunneqarnissaanut 

piffissaliussatut pilersaarut kinguartittariaqarsimavaa. Tamannalu soorunami 

ajuusaarutigissavara. 

 

18. septembarimi ammaanersiornermut atatillugu oqallinnermi 

apeqquteqaateqarputit, sooq allannguutissatut siunnersuut ataatsimiinnermi 

matumani ilanngunneqarsimannginnersoq. Tamatumunnga akissuteqaatissara 

tassaassaaq, allannguutissatut siunnersuut UPA 2007-imi 

saqqummiunneqartussatut nalunaarsorneqartoq. Saqqummiussinissamut 

pilersaarutip tamatuma aalajangiusimaannarneqarnissaa ilimagineqarpoq. 

 

Eqqissisimatitsinermut Avatangiisinullu Ataatsimiititaliap ilittuulli apeqquteqaatigaa, 

sooq avatangiisit pillugit peqqussummut allannguutissatut siunnersuut ukiakkut 

ataatsimiinnissamut nalunaarutigineqarsimannginnera. Taamaattumik 

ataatsimiititaliap apeqquteqaataanut atatillugu tamatumunnga peqqutaasoq pillugu 

akissuteqaateqarninnut, kiisalu siunnersuutip UPA 2007-imi 

saqqummiunneqarnissaa pillugu, ilisimatinneqarpoq. 

 

Taamatuttaaq Naalakkersuisut siunissami Inatsisartunut Inatsisartunilu 

ataatsimiititalianut neriorsuutigineqareersunut aammalu siunnersuutinut 

assigiinngitsunut kiisalu suleqatigiissitani assigiinngitsuni sulinermut tunngasumik 

17. oktober 2006 

attaveqaqatigiinneq nukittorsarniarlugu qanoq iliulersaarniarnerat 

apeqquteqaatigaat. Apeqqummut tamatumunnga akissuteqaatitut 

ilisimatitsissutigisinnaavara, Dundasip qeqertaasartaani avatangiisinik saliinissaq 

pillugu Eqqissisimatitsinermut Avatangiisinullu Ataatsimiititaliaq majimi 

ilisimatitsissutitut ataatsimeeqatiginiarlugu qaaqqugakku. Aammattaaq 

ataatsimiititaliap kissaateqarneratigut eqqagassalerinermut tunngassuteqartut 

pillugit iliuuseriniarneqartut pillugit ataatsimiititaliaq ilisimatippara. Taamatut 

iliortarnissara aammattaaq siunniuppara, Inatsisartummi Naalakkersuisullu 

akornanni suleqatigiinneq pitsaanerpaaq paaseqatigiilluni oqaloqatigiittarnikkut 

anguneqarsinnaasarmat. 

 

UPA 2006/57-imi siunnersuutigisavit oqaluuserineqarnerani atuarneqarsinnaasutut 

eqqagassalerinerup pitsanngorsaavigineqarnissaa pillugu Inatsisartuni partiit 

tamarmiusut isumaqataanertik ersersippaat. Taamaattumik neriuutigaara, 

allannguutissatut siunnersuut, UPA 2007-imi oqaluuserineqalerpat, 

ilassilluarneqarumaartoq. Maanna eqqagassalerinermut inatsiseqartitsinerup 

pitsanngortinneqarnissaa tamatta isumaqataaffigaarput. 

 

 

 

Ikinngutinnersumik inuulluaqqusillunga 

 

 

Asii Chemnitz Narup 

Peqqissutsimut Avatangiisinullu Naalakkersuisoq 

 
 

 

 


